
Hernes – kolonialismen og den akademiske arrogansen sin mann

Gudmund Hernes fyller 85 år 25.03. Ingen i norsk skolehistorie har klarere enn han stått for 
akademisering av all utdanning. Ingen i samisk skolehistorie har så klart stått for nedbygging av 
samisk skole og tilbakevending til fornorskingstida. Om Klassekampen hadde levd opp til sin eigen 
formålsparagraf, kunne avisa nytta høvet til å sette fingeren på dei store tilbakeslaga Hernes si tid 
som utdanningsminister førte til og kva verknadar desse har i dagens skole. I staden for å spørje dei 
som blei ramma av dette, veljer avisa med det misvisande namnet å bringe ein hyllingsartikkel av 
ein i det same akademiske Oslo-miljøet. Eg ber derfor om spalteplass for ei motførestilling. 

Gudmund Hernes var kirke-, utdannings- og forskningsminister 1990–1995. Denne tida var eg 
yrkesfaglærar i samisk vidaregåande skole, og fikk oppleve verknaden av dei reformene Hernes 
sette i gang av skoleverket, med hovudvekt på Reform 94 for vidaregåande skole og Reform 97 for 
grunnskolen. Som student i yrkespedagogikk hovudfag skreiv eg nokre år seinare ei oppsummering 
av Hernmes-reformene og verknadane deira for yrkesfaga og særlig for samisk utdanning. Denne 
blei seinare utgitt som boka "Samisk skole eller Norsk Standard?". 

Hernes si hovudlinje for skolen var forenkling og einretting. Fellesfaga skulle vere like for alle 
linjer, bort med yrkesrettinga. Bort med samiske læreplanar. Skolen skulle vere så lik over heile 
landet, at ein elev som gikk sin siste skoledag i Kjøllefjord på fredag, flytta med familien i helga og 
starta sin første dag i Stavanger på mandag, skulle kunne fortsette på same stad i lærebøkene.    

Innafor Arbeiderpartiet var det lenge ein strid mellom to linjer for skolepolitikken: Skulle ei heve 
verdien av yrkesutdanninga og den praktiske røynsla, arbeidarklassen sin kunnskap, med å styrke 
praksis og yrkesteori i utdanninga, eller skulle ein "heve" arbeidarklassen med å gi alle meir av 
borgarskapet sin akademiske kunnskap. Denne striden kan vi spore tidlig på 1900-talet, i 
etterkrigstida og igjen på slutten av 1900-talet. Tilsvarande konfliktar har gått i andre parti, innafor 
pedagogiske fagmiljø, mellom skoleslag og etter at det blei meir vanlig med kombinerte 
vidaregåande skolar, har konfliktane gått innafor enkelte lærarom. 

Alle som har hatt med skoleverket å gjøre kjenner til uttrykka "skoletrøttheit" og "skoletaparar". I 
sin iver etter å styrke det akademiske, klarte Hernes å bidra sterkt til å styrke desse fenomena. Med 
overgangen frå 7-årig til 9-årig og seinare 10-årig skole auka begge fenomena, ikkje minst da den 
linjedelte ungdomsskolen med praktiske linjer blei erstatta av eit kursplansystem der halvparten blei
stempla som taparar i utgangspunktet, for så igjen å bli erstatta av felles planar for alle, der 
skoletaparane først fikk stempelet med karakterboka. 

Både som elev og som lærar opplevde eg overgangen frå den teoretiske skolen til yrkesopplæring 
som ei frigjøring. Fortsatt sleit nokre med teorien, men han var i stor grad kopla til praksis, noko 
som gjorde han lettare å lære – og lettare å undervise. Det viktigaste: Yrkesskolen, seinare dei 
yrkesfaglige linjene i vidaregåande skole, blei ein skole for meistring i større grad enn ein skole for 
nederlag. Så kom reformene. Vi skulle ikkje lenger undervise i yrkesretta matematikk og fysikk, 
men i allmenn matematikk og naturfag. Desse timane kunne da slåast saman med andre klassar, frå 
heilt andre linjer. Yrkesfaglærarane blei ikkje lenger sett på som kvalifiserte til å undervise 
allmennfaga, så dei blei overlatt til akademikarar utan kunnskap om linjefaga. 
Timane i praktiske fag blei reduserte, frå eg var elev til siste året eg var lærar blei dei meir enn 
halverte, utan at pensumet blei tilsvarande redusert. Det blei altså aldri tid å lære noko skikkelig, 
aldri tid til meistring.

Ved dei samiske vidaregåande skolane hadde vi på slutten av 80- og byrjinga av 90-talet utvikla ei 
rekke særeigne tilbod, som kombinerte samisk tradisjonell kunnskap med studiekompetanse eller 
fagbrev. Med Hernes sin Reform 94 blei desse tilboda fjerna over natta. Det var ikkje lenger plass 



til dei. Eit par år etter gikk han til åtak på forsøka på å arbeide fram ein samisk grunnskole. Dei 
eigne samiske læreplanane av 1987 skulle bort. Alle skulle lære det same. Bare harde protestar frå 
samiske skolar og Sametinget gjorde at dette blei slått tilbake. Sidan har det blitt utvikla meir 
samiske læreplanar, men mange som har jobba fram desse har opplevd ein inngrodd motstand i 
departement og direktorat, ein motstand som har sete fast i veggane sidan Hernes sine dagar. 

Parallelt med einsrettinga av grunnskole og vidaregående pågikk det ei einsretting og akademisering
av høgare profesjonsutdanning, anten det er lærarutdanning, helsefag eller teknisk utdanning. Alt 
skulle inn først i høgskolesystemet, så i universitet, og særtrekka ved dei enkelte praktiske 
profesjonane blei i stor grad borte. 

Dette er ei lang historie, og på nokre område har heldigvis pendelen slått tilbake og gitt meir plass 
både for verdsetting av praktisk og samisk kunnskap, men vi bør ikkje glømme historia der 
Gudmund Hernes som minister gjorde svært stor skade.

